Sos ritos de sa Chida Santa ant raigrinas antigas. Sunt ligados a su cultu de sa nàschida noa de sa terra e de sas istajones e beniant fatos pro festare sas divinidades paganas chi aiant su podere de fàghere torrare a nàschere ogni cosa. Cun s’aventu de sa religione ebràica e de cussa catòlica, b’at àpidu, però, una genia de contaminatzione chi at bidu, fundende·si a pare, ritos religiosos e ritos arcàicos. Dae custu ligàmene nch’est essida a pìgiu una tzelebratzione ebbia chi si mustrat, galu e semper, prena de misteru.
Sa paràula “pasca” benit dae s’aramàicu Pasha chi cheret nàrrere brincare e inditaiat sa festa de sos pastores  chi beniat fata in antis de sa tràmuda. Comente lompiat su beranu, sos pastores faghiant una dantza e bochidiant sos primos angiones. Su sàmbene de custos angiones sacrificados beniat poi betadu subra de sos pinnetos pro beneìghere sas famìlias chi los abitaiant e su bestiàmene. 
In sa Pasca chi si connoschet como b’at sìmbolos medas de sa pasca ebràica: s’angione e su pane, sa die e sos ritos, fintzas sì, in Sardigna, si mantenet galu oe su ligàmene cun sa terra (Su Nìnniri) o cun sa beneditzione de sas domos. Sa chenabùra santa, imbetzes, benit dae sa traditzione semita, in sa cale non beniat mandigadu su chi fiat cramadu màndigu “impuru”.
Imbetzes sunt de traditzione ispagnola sos ritos teatrales ricos de misteru comente sa caminada lènta de sas cunfratèrnitas, sas caras cucugiadas cun unu cucutu, su mudìmene e su prantu. Tìpicos de sa depositzione e de s’isfilada de su Cristu mortu, custos ritos s’agabant sa die de S’incontru.

